ՀԻՄՆԱՎՈՐՈՒՄ
« ՈՐԱԿԱՎՈՐՄԱՆ ՉԱՓՈՐՈՇԻՉՆԵՐԻ ԿԻՐԱՌՄԱՄԲ ՀԱՅՏԱՐԱՐՎԱԾ 
ԳՆՄԱՆ ԸՆԹԱՑԱԿԱՐԳԸ ՉԿԱՅԱՑԱԾ ՀԱՅՏԱՐԱՐԵԼՈՒ ԹՈՒՅԼՏՎՈՒԹՅՈՒՆ 
ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1․ Ընթացիկ իրավիճակը և իրավական ակտի ընդունման անհրաժեշտությունը․ 
Նախագծը ընդունումը պայմանավորված է ՀՀ կառավարության 2023 թվականի նոյեմբերի 30-ի «Հայաստանի Հանրապետության կառավարության «Մինչև 2026 թվականը կառուցվող, հիմնանորոգվող կամ վերակառուցվող 300 դպրոցներ»-ի ծրագրում ընդգրկված դպրոցների ցանկը հաստատելու և ցանկում ընդգրկված դպրոցների համար սահմանված շինարարական աշխատանքների՝ կառուցման, վերակառուցման կամ հիմնանորոգման համար միջամտության աստիճանի ընտրության չափորոշիչները սահմանելու մասին» N2093-Ն որոշուման կատարման անհրաժեշտությամբ:
ՀՀ քաղաքաշինության կոմիտեի (այսուհետ՝ Կոմիտե) և «Կանժիլստրոյ» ՍՊԸ-ի միջև 2020 թվականի նոյեմբերի 26-ին կնքվել է ՀՀ Տավուշի մարզի Դովեղ գյուղի միջնակարգ դպրոցի տիպային (մոդուլային) շենքի (այսուհետ՝ Օբյեկտ) կառուցման աշխատանքների կատարման         N ՀՀՔԿ-ԲՄԱՇՁԲ-20/13 պետական գնման պայմանագիրը (այսուհետ՝ Պայմանագիր), որը 2025 թվականի փետրվարի 14-ից միակողմանիորեն լուծվել է՝ սահմանված ժամկետում համաձայնագրի հաստատված (ստորագրված, կնքված) օրինակը և միակողմանի հաստատված տուժանքները բանկային երաշխիքով չփոխարինելու և չներկայացնելու հիմքով:
Ելնելով վերոգրյալից ստեղծվել է Օբյեկտի կառուցման մնացորդային շինարարական աշխատանքների փաստագրման հանձնաժողով, որն արձանագրել է Օբյեկտի շինարարական աշխատանքների տարածքում գտնվող 9-14 մ բարձրություն ունեցող միաձույլ երկաթբետոնյա հենապատի կառուցման անավարտ թողնված աշխատանքները։ Մնացորդային շինարարական աշխատանքների իրականացումն օր առաջ չսկսելը կարող է հանգեցնել վթարային զարգացումների։ 
Կոմիտեի ներկայացուցիչները գործուղվել են ՀՀ Տավուշի մարզի Դովեղ գյուղ՝ Օբյեկտի շինարարական աշխատանքների դիտարկման նպատակով։ Դիտարկումների արդյունքում արձանագրվել է, որ Դովեղ գյուղի ավտոճանապարհի հարյուր մետր երկարությամբ հատվածում առկա է ճանապարհի եզրի նիշից 10-12 մետր ներքև ուղղաձիգ կտրված գրունտային զանգված, ինչպես նաև առկա է ճանապարհի որոշ հատվածներում բացված ճեղքերի փլուզման վտանգ: 
Նշված ճանապարհը ներկայումս Դովեղ գյուղ տանող միակ ճանապարհն է, որը նաև հատուկ նշանակություն ունի, և այդ հատվածով երթևեկող ավտոմեքենաների ծանրության, դինամիկ ազդեցությունների հետևանքով հաճախակի տեղի է ունենում ճանապարհի հատվածի փլուզում, վտանգելով ճանապարհի հետագա շահագործումը։
Օբյեկտը կառուցվում է փլուզման ենթակա 12 մետր բարձրության պատից 6,0-8,0 մետր հեռավորության վրա: Ճանապարհը և դպրոցը գրունտային զանգվածների փլուզումներից պաշտպանելու նպատակով ներկայումս կառուցվել է հենապատի մի հատվածը:
Հենապատի անավարտ մնալու հետևանքով հնարավոր փլուզման ռիսկերը, ինչպես նաև անավարտ Օբյեկտի տեխնիկական վիճակի օրեցօր վատթարացումը գնահատելով հրատապ անհրաժեշտություն է առաջացել փաստացի մնացորդային աշխատանքների և հենապատի կառուցման աշխատանքների կատարման համար ներգրավել նոր Կապալառու։ 
[bookmark: _GoBack]Հաշվի առնելով այն հանգամանքը, որ բարձրացված հարցը քննարկվել է միջգերատեսչական աշխատանքային հանդիպումների ժամանակ, որոնց շրջանակում հրատապության և անհետաձգելիության վերաբերյալ ներկայացված առաջարկը գնահատվել է հիմնավոր՝ անհրաժեշտություն է առաջացել կազմակերպված որակավորման չափորոշիչների կիրառմամբ գնման ընթացակարգի պայմաններն ուժը կորցրած ճանաչել և կազմակերպել նոր գնման ընթացակարգ, որը կարտացոլի բոլոր պահանջները: 
2․ Առաջարկվող կարգավորումների բնույթը 
Ժամկետների սղությամբ և հրատապության հիմքով պայմանավորված, ինչպես նաև հիմք ընդունելով առկա համաձայնությունները, նախատեսվում է կազմակերպել այլ որակավորման չափորոշիչներին համապատասխան գնման ընթացակարգ՝ հրատապության հիմքով: 
3․ Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է ՀՀ քաղաքաշինության կոմիտեի աշխատակազմի կողմից:
4․ Ակնկալվող արդյունքը
Ներկայացված որոշման Նախագծի ընդունման արդյունքում կկանխվի փլուզման վտանգը և կապահովվի բնակիչների անվտանգությունը և ավարտին կհասցվի անավարտ դպրոցի կառուցումը։ 
5․ Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների վերաբերյալ 
Նախագիծը 2025 թվականի պետական բյուջեում լրացուցիչ ֆինանսական միջոցների անհրաժեշտություն չի առաջացնում։ 
6․ «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» 
Նախագիծն  անմիջապես բխում է ՀՀ կառավարության 2021-2026թթ․ ծրագրի «Քաղաքաշինության կոմիտե» բաժնի 18-րդ՝ «Վարչական, առողջապահական, մարզական, մշակութային և հանրակրթական նշանակության օբյեկտների շենքային պայմանների բարելավում» և ՀՀ կառավարության 2023 թվականի նոյեմբերի 30-ի «Հայաստանի Հանրապետության կառավարության «Մինչև 2026 թվականը կառուցվող, հիմնանորոգվող կամ վերակառուցվող 300 դպրոցներ»-ի ծրագրում ընդգրկված դպրոցների ցանկը հաստատելու և ցանկում ընդգրկված դպրոցների համար սահմանված շինարարական աշխատանքների՝ կառուցման, վերակառուցման կամ հիմնանորոգման համար միջամտության աստիճանի ընտրության չափորոշիչները սահմանելու մասին» N2093-Ն որոշուման կատարման անհրաժեշտության նպատակներից։


